
Wiki 1

Tamara

Bong 1.
Ngkana ko tataro, ao rin I nanon am ru, kaina te mataroa, ao tataro nakon Tama mane raba iai, ao E na kaboko Tamam, ba E nor ate bai ae raba. ( Mataio 6,6)

Bong 2.
Taraia mannikiba I karawa: a aki ununiki, ao a aki tatai ma ni kaiko, ao E kaamarakeia Tamami are I karawa. Ma ngaia ae tai iango n raraoma ni kangai: ‘Tera karara? Tera nimara? Tera rabunara?’. Ba boni bekan aika tatabeaianga ni baikanne ni kabana. E bon ataingkami Tamami are I karawa ba kam kainnano ni baikanne ni kabana.


(Mataio 6, 26.31-32)

Bong 3.
Antai te tama iroumi ae na angan natina te atibu ngkana e butia te bwerena? Ke tao ena anganna te naeta ngkana e bubuti te ika? Ke tao te tikaobian ngkana e bubuti te bunnimoa? Ngkai kam atai baika raraoi n angania natimi, ngkami aika kam buakaka, ao ai batira riki nanon Tamami are I karawa n anga baika raraoi nakoia akana butia!

(Mataio 7, 9,11)

Bong 4. 
Ao ngai I taku nakoimi ba kam na tangiria ami kairiribai, ao kam na tataro ibukia akana bainikiriningkami, ba kam aonga n riki ba natin Tamami are i karawa. Ba E kaota ana tai n aoia akan buakaka ma akana raoiroi, ao E kabaka te karau iaoia akana raoiroi ma akana buakaka.


(Mataio 5, 44-45)

Bong 5.
Ena karoiroaki te Atua ae Taman ara Uea ae Iesu Kristo, ae te Tama ae moan te atataiaomata ao te Atua ae te tia kabebetei nano nako, ae kabebetei nanaora n rawawatara nako, ba ti aonga ni kabebetei nanoia aomata naba n rawawataia nako, n te kabebete nano ae ti anganaki iroun te Atua (2 Korinto 1, 3-4)

Bong 6.
Ngkami aika kam tatangiraki, nora abakin ana tangira te Tama nakoira, ngkai ti atongaki ba natin te Atua, ba bon natina ngaira. E aki ataira aonteaba, kioina ngkai e aki at ate Tama. Ngkami aika kam tatangiraki, bon natin te Atua ngaira, ngkai naba ao arora rimui, e tuai ni kaotaki. Ti ataia ba ngkana e kaotaki, ao e na boraoi arora ma arona, ba tina noria n arona ni koaua (1 Ioane 3, 1-2)

Bong 7 
Ena karaoiroaki te Atua ae Taman ara Uea ae Iesu Kristo are E a manga karikira n ana atataiaomata ae bati ao ni mangautin Iesu Kristo mai buakoia mate, n anganira iai kantaningan te maiu teuana. Bon tibangami te anganaki te bai are e aki kona ni mka ke ni bareka ke n rai, are e katukaki I maimi I karawa,  ngkami aika e kawakiningkami ana maka te Atua ma ami onimaki (1 Betero 1, 3-5)

Wiki 2

Are I Karawa

Bong 1.
E taku Iesu nakon Nikotemo: “Noria, ngkana I taekin bain aonteaba nakoimi, ao kam aki kakoauai au taeka, ao kam na kanga ni kakoauai au taeka ngkana I tuangkami baini karawa? Baa kea temanna are ea tia ni waerake nako karawa, ba ti Teuare ruo mai iai ae Natin te aomata” (Ioane 3, 12-13)
Bong 2.
E taku Iesu.


Tai kaikoi ami kaubai iaon te aba, ike a kangi bai iai te koa ma te ino ao a urubai ma ni ira iai tani ira. Ma kaikoi ami kaubai I karawa, ike a aki kangi bai iai te koa ma te ino ao a aki urubai ma ni ira iai tani ira. (Mataio 6, 19-20)

Bong 3.
E taku Iesu: ‘I boni kaotia ma te kaoau: tiaki Mote are anganingkami te bwerena ni koaua mai karawa, ba ana bwerena te Atua ae ruo mai karawa boni ngaia ae anga te maiu nakon aonaba’. (Ioane 6, 32-33)

Bong 4.
Abara ngaira, boni karawa, Ba ti kariaria mai iai ara Tia Kamaiu, are te Uea ae Iesu Kristo, ae E na onika rabatara ae mangori ni kakororaoa arona ma aron rabatana ae mimitong, ba iai makana ni kona n tautaekani bai ni kabana. (1 Biribi 3, 20-21)

Bong 5
Ngai Ioane, I nora karawa ae boou ma aonaba ae boou. Ao I ongo te bana ae korakora, are nako man te kaintokanuea, ae e kangai: Aei mwengan te Atua ibuakoia aomata. Ena maeka I buokoia, ao ana riki ba ana botanaomata, ao E na riki ngaia ba Atuaia, ba E na mena ibuakoia. Ena kaoi rannimataia ni bane, ao ena akea riki te mate, ao akea riki te tang ma te nanokawaki, ba e a mauna aonaba ni ikawai. Ao E taetae Teuare tekateka nte kaintokanuea ao E kangi: “I a oniki bai ni kabane ba a na manga boou.” ( Ana kaotioti Ioane 21, 3-5)
Bong 6.
E na kateaki ana kaintokanuea te Atua ma te Tibutetei I nanon te kawa (ae Ierutarem ae boou ae I Karawa). Ao E na taromauriaki irouia ana toro, ao a na nora matana, ao ena makoro arana iaon ramaia. Ena aki manga bong, ao a na aki kainnano n otan te taura ke n otan taai, ba E na riki ba otaia te Uea ae te Atua, ao a na uea n aki toki. (Ana kaotioti Ioane 22, 3-5)

Bong 7.
“Ae ti taekinna bon tiaki wanawanan aonteaba aei ao tiaki wanawanaia mataniwi n aonteaba aei aika akea aroia ma bon te wanawana ae ana bait e Atua, ae te miterio ae raba, are katauraoaki iroun te Atua I maini karikani baai I bukin neboakira. Ma n ai aron are e kareaki ti kaotioti baika e tuai n nori te mata, e tuai n ongo te taninga, a tuai n atai ma n tangiri aomata I nanoia ba baike E a tia ni katauraoi te Atua nakoia akana a tangiria. (1 Korinto 2, 7-9)

Wiki 3

Ena Tabuaki

Bong 1. 
Te Uea , ai antai ae ai arom I buakoia atua? Ai antai ae ai arom ae Ko mimitong n te raoiroi, ae ko kakamaku ni kamoamoaki ae ko karaoi bai ni kamimi? (Otinako 15, 11)

Bong 2.
N te ririki are e mate iai te uea ae Otia, ao Ngai Itaia, I nora te Uea n tekateka iaon te kaintokanuea ae mimitong ae rietata. A tei Terabim I etana, ao a takarua I boni irouia ni kangai: E tabu, E tabu E tabu Ueani karawa ma aonaba. ( Itaia 6, 1-3)

Bong 3.
A kantaninga te Uea tamneira, boni Ngaia buokara ma otangara. Boni Ngaia kukurein nanora, ti onimakina Arana ae tabu. (Taramo 32, 20-21)

Bong 4.
E kangai te Uea: E rangi n rangi n rawawata ana bure Iteraera: ba a kaboa nako teuare raoiroi n te tirewa ao a kaboa nako teuare kainnano nte mane, a iki atuia uake a mangori, a kakioia nako akana kananoanga main anon te kawai. Ao ane a uaia n nako te mane ma tamana nakon te nikiranroro ae ti temanna ni bainataea arau ae tabu (Amoti 2, 6-8)
Bong 5.
Kam na kawakin au tua ma n iri nanoia. Bon te Uea Ngai. Kam na aki bainataea Arau ae e tabu. N na atongaki ba I tabu I buakoia Iteraera, ba I katabuingkami, Ngai ae te Uea, ae I a tia ni kaotinakoingkami man te aba ae Aikubita ba I aonga n riki ba Atuami. Bon te Uea Ngaia. (Nakoa 22, 31-33)

Bong 6.
E taku Nei Maria: “A kakananato baike E karaoi nakoia Teuare maka. E tabu Arana. E akoia akana makua I naon roro ma roro. E katoa makani baina, E kamaenakoia akana iango ni kainikatonga. E kabakaia akana maka man aia kaintokanuea ao E karietaia akana mangori. (Ruka 1, 48-52)
Bong 7.
Ti kona n rin, n aki maku, inanon te Tabo ae tabu, I bukin rarani Iesu, ba iai te kawai ae E a tia ni kaukia ibukira, ba te kawai ae boou ae maiu ae e kauka te roki(ba te roki ae rabatana). Ao iai ara mataniwi ni berebitero ae tei n uman te Atua. Ma ngaia ae tina rin ma te nano ae koaua ao te onimaki ae kororaoi ma nanora aika kaitiakaki man barekan te buakaka nako, ao rabatara aika tebokaki nte ran ae itiaki. (Ebera 10, 19-20)

Wiki 4

ARAM

Bong 1.
Aikai ana Taeka te Uea: I kabaka uniu iaomi, ngkami Iteraera ibukin Arau ae tabu ae kam bainataeia I buakoia botanaomata ike kam roko iai. Nna tabua Arau ae kakananato ae bainataeaki ibuakoia botannaomata, ba kam bainataeia ba te uea Ngai, ba N na kaota arou n tabu I mataia ibukimi. A N na anaingkami mai buakoia botanaomata nako. N na kabaroa iaomi te ran ae itiaki ao kam na tebokaki. (Etekiera 36, 22-23)
Bong 2.
noria, bon au tia kamaiu te Atua, N na onimakinna, ma n aki maku ba boni korakorau ma au anene te Uea ae Iawe, ao E riki ba au Tia Kamaiu. Ao ane kam na iti ran nte kimareirei mai nanoni maniba ni kamaiu. Ao kam na kangai n te bong arei: Katituaraoa te Uea, neboa arena, kaongoia botanaomata ana makuri nako. Taekina kakannaton arena, anenea te Uea ba a kamimi ana makuri, katanoatai iaonnaba ni kabuta (Itaia 12, 2-4)

Bong 3.
Ko na aki atonga Aran te Uea ibukin te kewe, ba E na boni karekekai te Uea nakon ane atonga Arana ibukin te kewe. (Otinako 20,7)

Bong 4.
A na bane ni kukurei akana onimakiniko a na aki toki n anene ni kakatonga ba ko kawakinia ao a na kimareirei naba iroum akana tangira Aram. (Taramo 5, 11)

Bong 5.
E tataro Iesu ni kangai nte tairiki I maini matena: “Tamau ae Ko eti, eaki ataiko aonteaba, ma I ataiko ngai, ao ataiko aikai ba ko kanakoai. I kaota aram nakoia, ao nna kaotia nakoia, bwa e aonga n reke irouia te tangira are ko tangirai iai ao I aonga ni mena inanoia”. (Ioane 17,26)
Bong 6.
Ti na aki toki n angan te Atua te karea n nebonebo iroun Kristo ba kamoamoan Arana n taiani manewe. (Ebera 13, 15)

Bong 7.
E tataro Iesu I maini matena ni kangai: Tamau ae tabu, I a tia ni kaotiota aram nakoia aomata aika Ko anaia mai aonteaba ba Ko na anganai. Kawakinia I nanon te kakaonimaki nakon aram ba aonga n ti teuana n ai arora. Ngke I mena I buakoia ao I kawakinia ake ko anganai I nanon te kakaonimaki nakon Aram. I kawakinia raoi ao akea temanna are e bua mai buakoia. (Ioane 17, 6. 11-12)
Wiki 5

Ena roko UEAM

Bong 1.
E tataro Iesu ni kangai: “ I karaoiroiko tamau, ae Ueani Karawa ma aonnaba, ngkai ko karabai baikanne (aika bain Uean te Atua) nakoia akana wanawana ma akana rabakau, ao Ko kaoti nakoia akana mangori.” (Mataio 11,25)

Bong 2.
E taku Iesu:


“Uean te Atua ai aron te aomata ae unika te koraa n te tano. E aoria ni matu ke n teirake, ao e aoria ni bong ma ni ngaina, ao e riki te aroka , ao e rikirake n aki ataki arona. E karika te tano ibon irouna, ni kaota moa te uteute, ao imuina te ari, ao ai te amui ni uita. Ngkana e tawa uana ao e koroia nte biti, ba e a tau te tai.” (Mareko 4, 26-29)

Bong 3.
A titirakina Iesu ana reirei ni kangai: “Antai ae Ko taku ba e kakannato riki n te Abanuea ae Karawa?” E wetea temanna te ataei ae uarereke, ao E kateia imataia, ao E taku: “I tuangingkami te koaua: ngkana kam aki riki n ai aroia ataei ao kam aki kona n rin te Abanuea ae karawa. Ma ane uarereke aei, ao boni ngaia ae kakannato riki n te Abanuea ae karawa.” (Mataio 18, 1-4)
Bong 4.
E taku Iesu: “Tai iango n raraoma ni kangai: “Tera karara? Tera nimara? Tera rabunara?...... Ukera moa Uean te Atua ma te raoiroi ae iriana, ao a na karakaki nakoimi baikanne ni kabana (Mataio 6, 33)

Bong 5.
“Uean te Atua tiaki te amamarake ke te momoi, ma te eti, te raoi ao te kimareirei iroun te Tamnei ae Raoiroi. Ba ane e toro iroun Kristo nte aro anne e kantangiraki iroun te Atua ao e kamoamoaki irouia aomata. ( Roma 14, 16, 17-18)

Bong 6
E taku Iesu nakoia ana abotoro: “Ngkami kam raoraonai n tai nako buakon kataku. Ai ngaia ae N na anganingkami te Abanuea n ai aron Tamau ngke E anganai. Bon nanou ba kam na amarake ao kam na momoi n au taibora I Abanueau, ao kam na tekateka iaon kaintokanuea. (Ruka 22, 28-30)

Bong 7 
E taku Iesu nakon Birato: “Tiaki bain te aba aei Ueau. Ngke arona ba bain te aba aei Ueau, a boni buaka au koraki ba N na aki reke inanoni baia I Iutaia. Ma noria, tiaki ma ikai Ueau”. (Ioane 18, 36)
Wiki 6

E na TAUAKI AM TAEKA iaon te aba n aron

Tauana I Karawa.

Bong 1.
E taku Iesu: “Ngkana e tangirai temanna, ao ena kawakina au taeka ao Tamau E na tangiria, ao tin a roko irouna, ao ti na maeka I nanona. Ane e aki tangirai, ao eaki kawakin au taeka. Ao te taeka ane ka mongo, tiaki au taeka, ma ana taeka te Tama are E kanakomaiai. Ma te tia buobuoki ae te Tamnei ae Raoiroi are E na kanakomaia te Tama n arau, boni Ngaia are e na reireiningkami bai ni kaane ao E na kauirng nakoimi bai nako ake I tuangkami”. (Ioane 14, 23-24, 26)

Bong 2.
Tai katotonga aonteaba aei, ma karekea te iango ae boou, ae na onikingkami, ba kam aonga ni kona n ata ae nanon te Atua, baa e raoiroi ma ni kakukurei I matana, ae kororaoi. (1 Roma 12,2)

Bong 3. 
E taku Iesu: “ Te tabonibai ae ata nanon ana toka, ma e aki tauraoi n ira nanona, ao e na bati oreana. Ane aki ataia, ma e riai oreana ibukin arona, ao e na karako oreana. (Ruka 12, 47-48)

Bong 4
Bon te Atua ae E anganingkami n ana atataiaomata te kona ni motiki nanomi ao te kona n kakoroa bukina. Kam na karaoi bai ni bane n aki ngurengure ma n nanokokoraki iai. Kam na kaotingkami n itiaki ao n akea buremi. Kam na riki ba natin te Atua aika moan te raoiroi, I buakon te roro ae bure ma ni buakaka. Ao kam na raneanea I aon te aba n ai aron taian itoi, ba kam uota taekan te maiu nakoina. (I Biribi 2, 13 – 15)
Bong 5. 
Tiaki toki n tataro I bukimi. Ti bubuti ba ena ataki raoi iroumi nanon te Atua, ae iriana te wanawana ni kabanea ma te ataibai ae bain te tamnei. N te aro anne kam na kona ni maiuna te maiu ae riai mairoun te Uea, ma ni kakukureia nanona ni bai ni bane.  (I Korote 1, 9-10)

Bong 6. 
E taku Nei Maria: “Ana tabonibai te Atua ngai ae te aine, ke ena karaoaki nakoiu n ai aron ana taeka.” (Ruka 1, 38)

Bong 7. 
E taku Iesu: “ Antai tinau ao antai tariu? Ao E arora baina nakoia ana reirei ao E taku: ” Aikai tinau ao tariu. Baa ne ira nanon Tamau i karawa, boni ngaia tariu ao tinau.” (Mataio 12, 48-50)

WIKI 7
 Anganira  nte bong aei KARARA ae tia tau iai

Bong 1. 
E taku  Iesu (I muin are E kamaita te bwerena): “ I bon ataia raoi ba kam ti ukerai i bukin te bwerena are kam kanna ma ni ngae iai. Ma e bon aki ota iroumi kanikina, taini kakai aika I karaoi ao aika kam noori.  Makuri tiaki ibukin te amwarake ae mamauna, ma makuri ibukin te amwarake ae teimatoa nakon te maiu ae aki toki ae E angani ngkami Natim te aomata. Bon Ngai te Bwerena ae reke te maiu iai. Ane e nakoiu ao ena bon aki manga baki. Ao ane e onimaki nakoiu ao ena bon aki manga taka ni  kani mooi.” (Ioane 6. 26-27. 35)

Bong 2. 
Karaoiroa te Uea, tamneiu, Iawe ae Atuau, Ko bati ni kakanato, E nuai aonaba n uan am makuri. E karikirakea te Uteute ba kanaia man ao te aroka ba ena ribanaki iroun te aomata, ba e aonga ni karekea amwarake mai aantano, ao te wain ae kabebetea nanon te te aomata, ao te ba, ba e na karaneanea matana iai, ao te bwerena ae kakorakora nanon te aomata. (Taramo 104, 1. 13-15)

Bong 3.
 E kona ni karekea kaubaimi te te Atua n ana karea aika a maiti aekaia, ba kam aonga n tau ni bai ni kabana ao ena nikirina ami bai ibukini makuri aika raraoi n aekaia nako. Teuare angan te tia ununiki te koraa ma kanana, ao E na anganingkami nab ate koraa ni kabatia, ao E na karikirakea uan ami raoiroi. 

(2 Korinto 9, 10-11 )
Bong 4. 
Abui ana bong Iesu n aki mamatam. Ao i muina E taku Iesu nakon te riaboro: Tiaki tit e bwerena e maiu te aomata iai, ma e maiu naba n te taeka ni kabane ae nako mai win te Atua. “(Mataio 4, 4)

Bong 5. 
A nangi roko bong, bon ana taeka te Uea, aika N na kanakoa iai te rongo nakon te aba aei, ae tiaki te rongo ni kan amarake ma ni kan moi, ma bon te kainnano ni kan ongo ana taeka te Uea.

Bong 6. 
E taku Iesu. “ Kam na tai tabeaianga i bukin maiumi bat era kanami. E aki kakawaki riki te maiu nakon te amwarake? Taraia mannikiba: a aki ununiki ao aki itai ao a bon aki urakin bai nakon nnen kawakinan te amwarake. ao E kamarakeia Tamami are i karawa. Ao ngkami kam aki bongana riki nakoia?” (Mataio 6, 25-26)

Bong 7.
 E kororeta nakoia I Tetaronike Bauro ni kangai: “ Ti tuangkami, tari, n aran ara Uea ae Iesu Kristo, ba kam na kararoai ngkami mai irouia tari ni kabaneia aika a taningaroti. Ngke ti mena I buakomi ti katea te tua nakoimi ba ngkana e rawa ni makuri, ao a ti tabe ni bai aika akea maneia. Aomata akanne, ti butia ngkai ao ti kairoroia i nanon te Uea ae Iesu Kristo ba a na kairua ni makuri ao a na kana te amwarake ae uan aia beku.” (2 Tetaronike 6, 10.12)

WIKI 8

KABARAI(ara bure)

Bong 1. 
I weteiko te Uea ibuakon rawawatau, te Uea ongo banau! Ngkana Ko tau muini bure, te Uea, ao antai ae na maiu? Ma ko kakabarai bure, ko karineaki iai. E kantaninga te Uea tameniu, I onimakina ana Taeka. Ba E nanoanga te Uea, bon ti Ngaia te Tia Kamaiu. (Taramo 129)

Bong 2.
  E kangai nakoia abotoro Iesu n taint e Bakate: “ Te Raoi nakoimi “ Ao ngkanne E ukia ao E taku: “Kam na anganaki te Tamnei ae Raoiroi. Akana kam kabarai aia bure ao a kabaraki, akana kam tau aia bure ao a tauaki. ”(Ioane 20. 21-23)

Bong 3. 
Ngkana ti taku baa kea ara bure, ti mamanaira ibon iroura, ao akea te koaua inanora. Ngkana ti kaoti ara bure, E kabrai ara bure te Atua ao E kaitiakira man te buakaka ni kabanea, ba E kakaonimaki ao E  eti. Ngkana ti taku ba ti aki bure, ti atonga Ngaia ba te tia kewe, ao e aki mena ana taeka inanora. (I Ioane 1, 8-10)

Bong 4.
Te Uea ae ko kakanato ma ni kakamataku, Ko akoia akana tangiriko ma ni kawakin am tua. Ti bure, ti karaoa ae aki riai ao tia baina te aro ae buakaka. Ti kitaniko ao ti kaki am tua ma am moti. Ti aki ongo  irouia am tabonibai aika a taetae n aram. Te Uea, am bai te eti ao ara bait e mama. Ma am bai naba te nanoanga ma te kabarabure. (Taniera 9, 4-10)

Bong 5.
Noria, e bati raraomau ba  I aonga n rau: ao Ngkoe tangira ni kani kamaiu  mai nanon te kinono ae kamamate, ba Ko tetewe nako au bure ni kabana I akum. (Itaia 38, 16-17)

Bong 6.
E wetea aran te Uea Mote, ao E rimatana te Uea ma n  takarua nakoina ni kangai: “ Boni Ngai Iawe, te Uea, te Atua ae akoi man nanoanga, ae iremwe n un, ae bati n atataiaomata ma ni kakaonimaki.”  Ao e katorobubua. Mote i aontano, ao e bobaraki. Ao e kangai: “ Te Uea, ngkana tao Ko kukurei irou, ao ke E raonira au Uea. Bon te botanaomata ae e matoatoa nanona ngaira, ma kabarai buakakara ma ara bure, ao karikira ba am aomata.”(Otinako 34, 6-9)

Bong 7.
Tamneiu, neboa te Uea. E kabarai am bure ni kabana Ngaia. E na bon toki unna, iai tokini marakin nanona. E aki kaboira n ai aron ara bure, E aki aki tiringira n ai aroni buakakara. Ai aron rietatani karawa ietan aonaba, ao ai aron korakoran ana tangira nakon ane makua. Aron raroani mainiku ma maeao, ao ai aron naba kararoan ara bure irouna. (Taramo 102, 8-12)

WIKI 9

(Kabarai) ARA BURE

Bong 1.
 E taku Iesu: ”Te bai ae nako mai nanon te aomata, ao bon anne te bai ae e kamara iai te aomata. Ba a nako man te nano ao man ana iango te aomata bai aika a buakaka, ba te tautau aro, te ira, te tiriaomata, te aonikai, te kamaira, te bakantang, te kabuakaka, te kamoamoa, te nanobaba. A bane n nako man te nano bai aika a buakaka akanne ao e kamara iai te aomata.” (Mareko 7. 21-23) 

Bong 2. 
E taku Iesu: “Te aomata ae aki kakoaua aran Natin te Atua ao ea tia n ni kabuakakaki. Ao aei bukini kabuakakana: e roko te ota I aon te aba, ao a tangira riki te ro aomata nakon  te ota, ba a bubuaki aia makuri. Ba ane karaoa ae buakaka, ao e rib ate ota, ao e aki kania te ota, ba e rawa ni kaotaki ana makuri.” (Ioane 3, 19-20)

Bong 3. 
E taku Iesu: “E bon koaua ae I tuangkami, baa ne karaoa te bure, ao bon ana toro te bure ngaia.”

(Ioane 8, 34)
Bong 4. 
Kam bon ataia ba E kaotaki Iesu ba E na kaki ara bure mai iroura, ao Ngaia bon akea te bure I nanona. Ane e maeka i nanona, e aki karaoa te bure, ane e karaoa te bure, e tuai man noria ao e aki kina. Ane e karaoa te bure ai bon aomata te riaboro, ba te riaboro bon te tia bure ma ngkoangkoa. Ane bungiaki mairoun te Atua. E aki kona ni karaoa ae bure kioina ngkai e bungiaki mai iroun te Atua. (1 Ioane 3. 5-9)
Bong 5. 
Kona ata aei ba ana roko tai ni kanganga ni kaitira ni bong. A na ti uokoukori oin aroia aomata, a na kani manemane, a na kaburaburaia, a na kainikatonga, a na taetae buakaea te Atua, a na rawa n ongo irouia aia karo, a na bangaaomata, a na kamaira, a na kainaomata, a na babanga ni kabara bure, a na uarao, a na aki taubang, a na tiritiri, a na ririba te raoiroi, a na kakamane, a na moti ni kuri, a na karietata, ao a na babarua riki te maie nakon te Atua. Ana baka n tatangira te Atua ma ana kakea makan tangirana. (2 Timote 3, 1-5)

Bong 6. 
Tokin ana kaibabaru te rabata bon te mate, ma tokin aia kababaru te tamnei bon te maiu ma te raoi. Ai ngaia ae kautaba  ma te Atua ana kaibabaru te rabata. A aki kona n kakukureia nanon te Atua akana a ira an kairiri te rabata. (Roma 8, 5-8)

Bong 7. 
Kam na tai tangira aonteaba ma bai n Aonteaba. Ngkana e tangira Aonteaba temanna, akea i nanona ana itangitangiri ma te Tama. Ba bai ni kabana aika I Aonteaba.  ( ana kaibabaru te rabata, te mamatai ae n te taratara, te kainikatonga ae uan te kaubai) a aki riki mairoun te Tama, ma a riki mai Aonteaba. Ao noria, e tabe ni mauna Aonteaba ma ana kaibabaru, ma e na maiu n aki totoki ane e ira nanon te Atua. (1 Ioane 2, 15-17)

WIKI 10

n ai aron ngkai ti KABARAI AIA BURE AKANA A BURE NAKOIRA

Bong 1. 
Kam na kaki mairoumi te maraki n nano, nanoerake, te un te ikakawi, te taetae buaka, ma te aro nako n iowawa. Kam na itangitangiri, kam na nanoanga ao kam na kabarai mi bure n ai aron te Atua ae E kabarai ami bure inanon Kristo. (Ebeto 4, 31-32)

Bong 2. 
Ngke ko roko n te tabo ae arananki ba te Kawario a taura Iesu n te Kaibangaki, ao tauria naba tani kamarua ba temanna i angataina ao temanna i angamaingina. Ao e taku Iesu: “Tamau, kabarai aia bure, ba aki ata ae a karaoia.” (Ruka 23, 33-34)

Bong 3. 
E taku Iesu:  “Ngkana ko nakon te taromauri ao ngkana ko uringnga n te tai arei ba iai tangin tarim iroum i bukin te bai teuana ao kona nako moa ao n raoiakina tarim, ao ko na roko i muina n ira te taromauiri.” (Mataio 18, 21-22)

Bong 4. 
E taku nakon Iesu Betero: “Te Uea, ngkana e bure taru nakou, ai iratai au tai ni kabara ana bure? Tao toku iti tai?” Ao E kaeka Iesu nakoina: “I aki tuangko ba tokim iti tai, ma itingaun ni iti tai.” (Mataio 18, 21-22)

Bong 5. 
Ngkana kam kabarai aia bure aomata, ao E na kabarai naba ami bure Tamami are i karawa. Ma ngkana kam aki kabarai aia bure aomata, ao E na bon aki kakarai naba ami bure Tamami. (Mataio 6, 14-15)

Bong 6. 
Ngke a tabe ni karebanaia ao e tataro Tebano ni kangai: “Te Uea ae Iesu, butimaea tamneiu.” Ao e katorobubua, ao e kangai n te bana ae korakora: “ Te Uea, tai bukinia nte bure anne.” I muin ana taeka anne ao e matu. (Makuri7, 60)

Bong 7. 
E maraki Kiristo i bukimi n anganingkami te bai ni kakairi, ba kam aonga n tau muini manekana. Akea ana bure Ngaia, ao akea te kewe n taetaena. Ngaia are tataebuakaki, E bainikirinaki ao E aki kareke kai iai, ba E muiokoa taekana iroun te tia Motikitaeka ae eti. (1 Betero 2, 21-23)

WIKI 11

Ao tai kairira nakon te KARIRIAKI
Bong 1. 
Tariu, kam na taua ba te bai ni kakukurei katakimi nako aika a na bakaringkami ngkai kam ata muini katakin ami onimaki ba te botumaka. (Iakobo 1, 2)

Bong 2. 
E kabaia te aomata ae kona aon te kaririaki ba i muin katakana e na anganaki te bau ae te Maiu are e taku te Uea ba E na angania akana a tangiria. Ngkana e kaririaki temanna, e na tai kangai i nanona: “ E kaririai te Atua.” E aki konaki te Atua ni kaririaki nte bai ae buakaka, ao E aki kariria temanna. E kaririaki te aomata nako n oini kaibabaruna ae e aitaki n aneaki iai. Ao te kaibabaru, ngkana ea tia ni kariki, e bungia te bure, ao te bure, ngkana e a koro bukina, e karika te mate. (Iakobo 1 , 12-15)

Bong 3. 
Kam na bati ni kimareirei e ngae ngke kam karawawataki tabeua riki te tai ni bai ni kataki aika a bati aekaia. E bae n roko anne, ba e aonga ni kakoauaki iai ami onimaki. Ao ami onimaki ae kakawaki riki nakon te koora ae kataki n te ai, e na karekea nakoimi neboakimi, mimitongimi, ma karineakimi n ana Bong ni kaotaki Iesu Kristo. (1 Betero 1, 6-7)

Bong 4. 
“Ao ni bong akekei E kitana Natareta are kawani kareraia Iesu ao E babetitoaki iroun Ioane n te karanga are Ioretan. Ao E ti kairia naba te Tamnei nakon te rereua. Ao E tiku n te rereua ni kaririaki iroun Tatan angaun te bong. “( Mareko 1, 9-12)

Bong 5. 
Akea te kaririaki teuana are kam na reke iai, are kam aki kona n tokanikai i aona. E kakaonimaki te Atua. E na aki kataua kaririakimi are kam na aki kona aona. E na bairea buokami n ami tai ni kaririaki i bukin aki konakimi. (1 Korinto 10. 13)

Bong 6. 
Bon te naeta are rabakau riki I buakoia manin an te aba ni kabana ake E karaoia te Uea ae te Atua. E taku nakon te aine: “ Ngaia E tuangingkami te Atua ba kam na aki kang uani kain nako te nne n aroka?” E kangai te aine nakon te naeta: “ Ti kona n amarake ni uani kain te nne n aroka. Ma e kangai te Atua n taekan te kai are i nukan ten ne n aroka: “ Tai kanna, tai ringnga ba kam kawa ni mate.” E taku te naeta nakon  te aine: “ E aki! Kam na bon aki mate! Ma E ataia te Atua ba, nte tai ae kam kanna iai ao ena ure matami ao kam na riki ba kanga Atua.” Ao e noria te aine ba e kakanaki uan te kai, ao e kamaiu mata, ao e baruaki ao e kinika uaana ao kanna. (Karikibai 3, 1-5)

Bong 7. 
Tari, ngkana tao e reke temanna n te bure, ngkami aika kam ira ana kairi te tamnei, kam na karaua ni kaetia. Ao taraiko, ngkoe naba, ba e kona n taoniko te kaririaki. Kam na ibuobuoki n uoti amomi, ba n te aro aei kam kakoroa raoi bukin ana tua Kristo. Ngkana e taku temanna ba iai warena, ngkai bon akea warena, e mamanaki I bon irouna. (Karatia 6, 1-3)

WIKI 12

Ma KAMAIURA MAN TE BUAKAKA

Bong 1. 
E tataro Iesu i bukira ni kangai: “ Tamau, I angania am taeka, ao e ribaia aonteaba, ba tiaki ana bai aonteaba ngaia. I aki butiko ba Kona anaia mai aonteaba, ma Kona kawakinia mairoun teuare e buakaka. Tiaki ana bai aonteaba ngaiia, n ai arou ae tiaki ana bai aoteaba Ngai. Katabuia inanon te koaua. Am taeka bon te koaua.” (Ioane 17, 14-17)

Bong 2. 
Ti aki tangiringkami tari ba kam na aki ata rawawatara teuana are e taonira ni kaboraira i Atia are tiaki kona aona, are ti taku ba e bua maiura iai. Ti aki kona n kantaninga maiura boni mairoura, ma ti onimakina te Atua are tia ni kautia mate. Boni ngaia are E kamaiura man te mate ao E na manga kamaiuira naba. Eng, E na kamaiuira mai iai, bon ara kantaninga. Ao ngkami, kam buokira n ami tataro. (2 Korinto 1, 8-11)

Bong 3. 
E rabakau te Uea ni kamaiuia akana a tangira mani kataakia, ao E rabakau naba n tauia akan a ribaia I bukin rekenikaia n te bong ni Motikitaeka. (2 Betero 2, 9)

Bong 4. 
E kororeta Bauro nakon Timote ni kangai: “Ko nori bainikirinaku ma maraku ake a taonai I Antiokia, i Ikonio, i  Rititera. Ai rawawatara bainikirinaku akekei! Ao e kamaiuai te Uea mani baikanne ni bane. Ao ane a na bane ni bainikirinaki naba akana a kani maiu n tangira te Atua inanon Kristo Iesu. Ma te Uea ae te tia Motikitaeka ae eti E na karekea nakoiu te kaniwanga anne n te bong arei, ao tiaki ti nakoiu, ma nakon te koraki ni bane ake a taninga Kaotina ma te tangira i nanoia. (2 Timote 3, 11-13. 4.8)

Bong 5. 
Te Uea ana bane ni mama akana kitaniko. A na koreaki aroia i aontanoakana a nako mairoum ba kioina ngkai a kitana te Uea ae te koburaken ran ni kamaiu. Te Uea, ko na katoka aorakiu, ao ena toki aorakiu iai. Ko na kamaiuai, ao I a maiu iai, ba au kamoamoa Ngkoe. (Ieremia 17, 13-14)

Bong 6. 
Kam na irira ae nanon te Atua. Kam na rarawa nakon te riaboro ao ane e na birinako mairoumi. Kam na kaania te Atua ao Ngaia E na kaningkami. Kam na karinanoingkami  i matan te Uea, ao ngaia  E  na karietataingkami. (Iakobo 4, 7-10. 10)

Bong 7. 
E bon riao riki makan Teuare e mamakuri i nanora nakon baika ti kona ni bubuti ke ni iangoi. Ana bai te neboaki i nanon te Ekaretia irouni Iesu Kristo i nanon  roro nako ao n aki toki. Amen 

